
RACONTU 1

Ulisse, rè d’Itaca, si ne volta in casa soia cù i so cumpagni dopu à dece anni di guerra. I venti cuntrarii 
u puntanu nantu à l’isula di i Ciclopi. Ulisse è dodeci di i marinari sbarcanu pè scuntrà l’abbitanti di i 
lochi da offre li duie otre di vinu. Mentre ch’elli scoprenu u locu, vedenu l’entrata di una grotta. Nentru, 
ci sò centinaie di casgi infilarati nant’à tavule monumentale, casgioni giganti !!!
L’omi, spaventati, cercanu subbitu à fughje pigliendu si qualchì casgiu ma Ulisse, ellu, vole sapè quale 
hè u patrone di a grotta.

RACONTU 2

D’un colpu, duie pedighjate facenu trimà u pianu ! L’omi, impauriti, si tiranu in fondu di a grotta. Ve-
denu affaccà un umatale cù un ochju solu à mezu fronte : hè Puliffemu, u ciclopu chì rientre cù a so 
banda di pecure è di capre. Una volta ghjuntu, tuppa l’entrata di a grotta cù un pentone, si posa è si 
mette à munghje i so animali.
Ulisse si pichja nant’à una mansa di petre è prova à spiegà a so prisenza à Puliffemu : 
« Eramu in mare dipoi mesi, ghjè a timpesta chì ci hà lampati quì ! Speremu d’esse accolti bè in casa 
toia… ». 

RACONTU 3

Tandu, u ciclopu inguanta dui cumpagni d’Ulisse è i si sciacca. Dopu, à corpu pienu, Puliffemu si strac-
qua è s’addurmenta. À Ulisse li vene l’idea di tumbà u ciclopu addurmintatu ma riflette … solu u ciclo-
pu pò spiazzà u pentone chì chjode a grotta.
Attempu discitatu, Puliffemu si sciacca torna dui altri cumpagni d’Ulisse po si ne và à fà pasce a so 
banda senza scurdassi di piazzà torna u pentone da chjode a grotta. Ulisse è i so cumpagni, atterriti, si 
riguaranu un fustu è l’appinzanu da fanne un piottulu chì ghjuvarà pè crepà l’ochju di u ciclopu.

RACONTU 4

A sera, Puliffemu volta cù a so banda, munghje l’animali è si sciacca torna dui marinari. Ulisse, malizio-
su, li prupone di beie u vinu ricivutu di rigalu. L’umatale si viota l’otre po dumanda u so nome à Ulisse.
    « Cumu ti chjami ?
- Mi chjamu Nimu.
- Allora, o Nì, da ringrazià ti, aghju sceltu di manghjà ti l’ultimu. »
Puliffemu, mezu briacu, s’addurmenta. Ulisse è i so cumpagni si chjappanu u piottulu, s’avvicinanu di 
l’umatale è u li ficcanu in l’ochju. Puliffemu si mette à mughjà, affaccanu i ciclopi di u circondu :
    « Quale hè chì t’hà accicatu ?
- Ghjè Nimu ! »

RACONTU 5

Quelli giganti piglianu à Puliffemu pè un scemu è u si lascianu solu. Frattempu, Ulisse è i so cumpagni 
leianu e pecure trè à trè. L’omi si piattanu sottu à a pecura di u mezu. Ulisse, ellu, si piatta sottu à u 
muntone è s’azzinga à u so pilame.
Di matina, u ciclopu cecu s’imposta à l’intrata di a grotta è paspa e pecure à misura ch’elle sortenu. Ùn 
s’avvede di nunda… Ulisse è i so cumpagni, libari, si precipitanu da ghjunghje torna à u so battellu.

RACONTI - LC« Ulisse è u ciclopu »


